Aitor Etxarri Pellejero jaunak galdera egin du Lekunberri-Albiasu saihesbide berriari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2009ko abenduaren 11ko 120. Nafarroako Parlamentuko Aldizkari Ofizialean.

Iruñean, 2010eko urtarrilaren 11n

Lehendakaria: Elena Torres Miranda

ERANTZUNA

Nafarroa Bai parlamentu-taldeari atxikitako foru parlamentari Aitor Etxarri Pellejero jaunak galdera egin du Lekunberri-Albiasu saihesbideari buruz. Hona hemen Herri Lan, Garraio eta Komunikazio kontseilariaren erantzuna:

1. Saihesbide berrian gertatu den afekzioa hauxe izan da: Azin ibaia bideratzeko balio duen lubeta 30 bat metro mugitzea; haren gainean plataforma eta errepide berriaren zoruak daude bermatuta.

2.- Afekzio hori eragin duten arrazoiak lurrazpiko iturburu batekin lotuta daude, hain zuzen ere une honetara arte ezagutu ez dena eta mendi magaletik ibaialdera doana. Izan ere, iturburu horretako urak betelanetarako material guztia blaitu du eta haren pisua asko handitu da; horrenbestez, nabarmen handitu da, baita ere, lubeta alderako bulkada, hura mugiarazteraino.

3.- Honako lanak egin dira: iturburuak errepidean eta ibaia bideratzeko lubetan eragindako kalteak konpondu eta atzemandako iturburu berriaren urak bideratzeko behar diren lanak gauzatu.

Honakoak dira aurreko lan horiek egiteko hartu diren neurri zuzentzaileak:

• Lubeta berregitea. 

• Urak kaltetutako betegarriak saneatu eta ordeztea.

• Betegarrietan zeharkako drainadurak jartzea, Azin ibairantz.

• Luzerako drainadurak eta errepideko plataformak mendi mazelarekin duen ukipen-eremuko alboko hodi biltzailea sakontzea eta hodi biltzailea Azin ibairaino bideratzea.

• Ukitutako eremuan zoru berria, seinaleak eta balizak jartzea.

4.- Gure ustez sorturiko kalteak ezin zaizkio kontratistari egotzi, exekuzio txarra edo ezkutuko akatsa egoteagatik, zeren eta afekzioen arrazoia (iturburuko ura) ez baita haren ardurapekoa eta eraikuntzaren fasean ez baitzen gerta zitekeenaren zantzurik.

Kalkulatu da konponketak 56.230,08 euroko kostua izanen duela (BEZa barne).

5.- Konponketaren kostua obra nagusiaren kontusail berari kargatuko zaio.

Hori jakinarazten dizut, Nafarroako Parlamentuko Erregelamenduaren Testu Bateratuko 192.1 artikuluan xedatutakoa betez.

Iruñean, 2009ko abenduaren 28an

Herri Lan, Garraio eta Komunikazio kontseilaria: Laura Alba Cuadrado

